STATUT SINDIKATA MAŠINOVOĐA – STROJOVOĐA U FEDERACIJI BOSNE I HERCEGOVINE
OPĆE ODREDBE

Član 1.

Mašinsko osoblje, vozopratno osoblje, tehničko pregledno osoblje i ostali zaposlenici u Željeznicama Federacije Bosne i Hercegovine se slobodno i dobrovoljno udružuju u Sindikat mašinovođa-strojovođa u Federaciji Bosne i Hercegovine radi ostvarivanja svojih ekonomsko socijalnih, društvenih, obrazovnih, tehničkih i ostalih zaposleničkih potreba i interesa u skladu sa Zakonom i ovim Statutom ( u daljem tekstu: Sindikat ).

NAZIV, SJEDIŠTE I DJELOKRUG  DJELOVANJA  SINDIKATA
Član 2.

Pun naziv Sindikata je: „ Sindikat mašinovođa–strojovođa u Federaciji Bosne i Hercegovine“.
Skraćeni naziv Sindikata je: „ SMS u FBIH “.

Uz naziv na bosanskom i hrvatskom jeziku Sindikat koristi i naziv na engleskom jeziku. Pun naziv Sindikata na engleskom jeziku je: „ RAILROAD ENGINEER TRADE UNION IN FBIH“.
Skraćeni naziv Sindikata na engleskom jeziku je: „ RETU IN FBIH „ .
Član 3.

Sjedište Sindikata je u ulici  PUT ŽIVOTA  br. 2.  71000 Sarajevo.
Član 4.

Sindikat ima svojstva pravnog lica, a ističe ga danom upisa u registar Sindikata kod nadležnog Ministarstva.

Član 5.

Sindikat je strukovna, samostalna i vanstranačka organizacija koja ne dopušta bilo koju diskriminaciju po bilo kom osnovu.

Sindikat djeluje na području Federacije Bosne i Hercegovine i šire u skladu sa Zakonom.

Član 6.

Rad Sindikata je javan.

Način ostvarivanja javnosti Sindikata uređuje se na osnovu pozitivnih zakonskih normi, ovog Statuta i odluka Upravnog odbora Sindikata.

OBLIK I SADRŽAJ  PEČATA I ZNAK  SINDIKATA

Član 7.

Sindikat ima svoje pečate i štembilje.

Pečat Sindikata je okruglog oblika, veličine 30 mm u prečniku, u čijem je centru unutar pečata znak Sindikata, a u vanjskom dijelu kružno je ispisano: „ Sindikat mašinovođa-strojovođa u Federaciji Bosne i Hercegovine“.
Štembilj Sindikata je pravougaonog oblika, veličine 70 mm sa 40 mm, a sadrži: naziv i sjedište Sindikata, kao i tekst koji bliže označava namjenu štembilja.

Način upotrebe, čuvanje i uništenje pečata i štembilja, utvrđuje Upravni odbor Sindikata.

Sindikat ima svoj znak.

Znak Sindikata ima sledeći izgled: skica prednjeg izgleda lokomotive.
CILJEVI I DJELATNOST SINDIKATA
Član 8.

Ciljevi Sindikata su:

· Inicira uvezivanje, upoznavanje, educiranje i članstva u interesne oblasti, a posebno u okviru ostvarivanja radničkih prava koja proizilaze iz Zakona o radu, Kolektivnog ugovora i ostalih propisa.

· Promovira i osnažuje zajedništvo i solidarnost među radnicima, neovisno o nacionalnoj pripadnosti, spolu, vjeri i sl.

· Se zalaže za slobodno i demokratsko uređenje BiH, te za izgradnju i očuvanje Bosne i Hercegovine kao slobodne, pravne i socijalne države.

· Promocija radničkih prava i sindikata u skladu sa međunarodnim sporazumima i konvencijama.

· Zalaže se protiv zloupotrebe i eksploatacije radnika mimo utvrđenih propisa.

· Uspostavljanje kontakata i saradnje sa sličnim vladinim i nevladinim organizacijama, institucijama i agencijama u Bosni i Hercegovini i inostranstvu.
· Podrška razvoju svih oblika znanosti s posebnim akcentom na uključivanje u savremene tehničko-tehnološka dostignuća u oblasti željezničkog saobraćaja,

· Demokratizacija društva i učešće u procesima tranzicijskih reformi u Bosni i Hercegovini.

Član 9.

Da bi ostvarili programske ciljeve, Sindikat će poduzimati slijedeće djelatnosti:

· Inicira javne rasprave u vezi potpisivanja Kolektivnog ugovora,

· Zalaže se i osigurava uvjete svog rada u skladu sa Kolektvnim ugovorom,

· Kontinuirano učestvuje u pripremi, izradi prijedloga i usvajanju općih akata iz oblasti radno pravnih odnosa, tehničkih pravilnika u sistemu željezničkog transporta i oblasti rada uopće,

· Priprema, organizuje i provodi štrajk u skladu sa važećim propisima o štrajku, kao metodu prisilnog ostvarivanja radničkih prava,

· Uspostavlja saradnju sa sličnim udruženjima ili organizacijama u svim oblastima i segmentima koji su ciljevi Sindikata,
· Upostavljanje kontakata i saradnje sa sličnim vladinim i nevladinim organizacijama, institucijama i agencijama u Bosni i Hercegovini i inozemstvu radi poboljšanja uslova rada i ostvarivanja socijalne sigurnosti,

· Izdavanje odgovarajućih publikacija, brošura i drugih prezentacijskih materijala vezanih za provođenje ciljeve Sindikata radi upoznavanje članova i šire javnosti u radu,

· Priprema i organizuje seminare, savjetovanja vezana za ostvarivanje ciljeva Sindikata i

· Druge aktivnosti vezane za unapređenje socijalne sigurnosti članstva i radnika uopće.

SREDSTVA SINDIKATA

Član 10.

Sindikat obezbjeđuje sredstva radi ostvarivanja svojih programskih ciljeva:

· putem članarine,

· dobrovoljnih priloga i poklona fizičkih i pravnih lica,

· sredstva dodijeljenih od strane poslodavca za rad sindikata i

· drugih prihoda stečenih u skladu sa Zakonom i ovim Statutom.

Poslovanje i poslovne knjige Sindikata imaju se voditi u skladu sa opće prihvaćenim računovodstvenim kodeksima u skladu sa Zakonom i podzakonskim aktima.
Član 11.

Sindikat ima svoje žiralne račune u poslovnim bankama u Bosni i Hercegovini.

Potpisnik računa Sindikata je Predsjednik Sindikata.

Upravni odbor Sindikata može ovlastiti i druga lica za potpis bankovnih računa.

Član 12.

Radi ostvarivanja ciljeva i zadataka predviđenih ovim Statutom, Sindikat može angažovati pravne i fizičke osobe u skladu sa potrebama članstva, a za što uspješniji rad i djelovanje Sindikata.
Član 13.

Sindikat djeluje u skladu sa načelima:

· dobrovoljnosti pristupanja i istupanja iz Sindikata,

· demokratskog odlučivanja i zastupanja,

· radničke solidarnosti,

· transparentnog rada,

· samostalnosti radi uređenja unutrašnje organizacije, programa rada i finansiranja.

Član 14.

Oblici djelovanja Sindikata su:

· sastanci i seminari,

· obrazovanje članstva,

· informisanje članstva,

· sporazumi i dogovori,

· štrajkovi,

· nastupi u javnosti i

· organizacija i provođenje svih ostalih oblika sindikalnih akcija.
ČLANSTVO U SINDIKATU, PRAVA I DUŽNOSTI

Član 15.

Članom Sindikata može postati svaki zaposlenik Željeznice Federacije Bosne i Hercegovine iz reda mašinskog – strojnog osoblja, nadzornika, dispečera, instruktora vuče, radnici OŠV-a, radnici tehničko pregledne službe i ostalo vozopratno osoblje kao i ostali zaposlenici pod uslovom da:

· prihvataju programske ciljeve i akte Sindikata.

Član 16.

Članom Sindikata postaje se na temelju svojeručno potpisane pristupnice Sindikatu i evidencionog kartona.

Radnici mašinskog – strojnog osoblja i radnici OŠV-a primaju se u članstvo po Podružnicama.

Odluke o prijemu u članstvo donosi Upravni odbor Sindikata na prijedlog – zahtjev Podružnice.

Članovi Sindikata ne mogu biti osobe koje imaju posebna radno pravna i pregovaračka ovlaštenja prema zaposlenicima na Željeznicama F BiH i osobe koje su članovi nekog drugog Sindikata na Željeznicama F BiH.
Evidencija članstva Sindikata vodi se po Podružnicama.

Članovima Sindikata izdaje se numerisana članska karta.

Član 17.

Prava člana Sindikata su:

· da bira i bude biran u organe Sindikata,
· može davati mišljenja i sugestije i time sudjelovati u radu Sindikata,

· da blagovremeno bude upoznat sa aktivnostima i zaključcima organa Sindikata,

· da pod uslovima iz ovog Statuta uživa zaštitu Sindikata kao što je:

1. Besplatna pravna pomoć u svim slučajevima kada su prekršena njegova prava koja proizilaze iz Zakona o radu, Zakona o sigurnosti Željezničkog saobraćaja – prometa, Kolektivnog ugovora, Ugovora o radu, željezničkih propisa i akata preduzeća,

2. Besplatnu pravnu pomoć kod svih „vanrednih događaja“ bez obzira na stupanj krivice i
3. Solidarnu zaštitu u slučaju šikaniranja od strane poslodavca ili organa vlasti, vezano za rad.
Član 18.

Dužnosti člana Sindikata su:

· da sudjeluje u obavljanju povjerenih zadataka i ostvarivanju programskih ciljeva i djelatnosti Sindikata, posebno u oblastima u kojima je nosilac ili akter,

· da provodi odluke i zaključke Sindikata,

· da razvija prijateljske i kolegijalne odnose u Sindikatu i kod poslodavca,

· da pomaže i afirmiše Sindikat kroz javne istupe ili na drugi način,

· da aktivno sudjeluje u organu Sindikata gdje je izabran i

· da izmiruje propisanu članarinu.

Član 19.

Članstvo u Sindikatu prestaje: istupanjem, isključenjem, penzionisanjem ili smrću člana Sindikata.

Prestanak članstva istupanjem ostvaruje se na temelju pismenog zahtjeva člana Sindikata.

Danom prijema pismenog zahtjeva člana za istupanje isti se ispisuje iz registra članstva Sindikata.

Prestanak članstva isključenjem nastaje na osnovu odluke Upravnog odbora Sindikata ili neplaćanjem propisane članarine Sindikata.

Prestankom radnog odnosa i odlaskom u penziju – mirovinu člana Sindikata prestaje članstvo ukoliko ne podnese zahtjev za produženje članstva kao penzioner.

Prestanak članstva ostvaruje se automatski smrću člana Sindikata.

Član 20.

Sindikalni odbor Sindikata pristupiće proceduri isključenju člana:
· Po vlastitoj inicijativi, a na osnovu nedvojbenih činjenica ili informacija da je član radio suprotno odlukama ili zaključcima organa Sindikata, zbog nepoštivanja Statuta Sindikata, nedoličnog društvenog ponašanja i po zahtjevu sudskih organa,

· Po inicijativi Povjerenika sindikalnih Podružnica, a na osnovu nedvojbenih činjenica ili informacija da je član radio suprotno odlukama ili zaključcima organa Sindikata, zbog nepoštivanja Statuta Sindikata, nedoličnog društvenog ponašanja i po zahtjevu sudskih organa,

Član 21.

Protiv odluke Sindikalnog odbora Upravnog odbora o isključenju, član ima pravo žalbe Upravnom odboru u roku od 15 dana od dana donošenja odluke Sindikalnog odbora Upravnog odbora.

Odluka Upravnog odbora Sindikata je konačna.

Član 22.

Članu sindikata zbog povrede odredaba Statuta i nepoštivanja usvojenih odluka, zaključaka, može se izreći i disciplinska mjera: Javna opomena pred isključenje.

Disciplinsku mjeru „Javna opomena“ izriće Sindikalni odbor Podružnice Sindikata.

UNUTRAŠNJA ORGANIZACIJA – USTROJ
Član 23.

Članovi Sindikata u određenom sjedištu Željeznice Federacije Bosne i Hercegovine čine Podružnicu Sindikata kao oblik unutarnjeg organizovanja Sindikata.

Podružnice Sindikata na području Željeznice Federacije Bosne i Hercegovine su:

· Mostar,

· Rajlovac,

· Sarajevo,

· Zenica,

· Tuzla i

· Bihać.

Član 24.

Upravni odbor Sindikata može predložiti smanjenje ili povećanje broja sindikalnih Podružnica.
Konačnu odluku po ovom pitanju donosi Skupština – Sabor Sindikata.

Član 25.

Podružnica Sindikata ( u daljnjem tekstu: Podružnica ) ima svoja sredstva i prihode utvrđene ovim Statutom i posebnim pravilima koje donosi Upravni odbor Sindikata.

Član 26.

Podružnicu zastupa i predstavlja povjerenik Podružnice.

Tijela Podružnice su:

· Sindikalni odbor Podružnice i

· Nadzorni odbor Podružnice.

Sindikalni odbor Podružnice čine najmanje 2/3 sindikalnih članova mašinovođa – strojovođa Podružnice.

Član 27.

Sindikalni odbor Podružnice je tijelo koje vodi sindikalne aktivnosti u podružnici, u skladu sa Statutom i odlukama Upravnog odbora Sindikata.

Sindikalni Odbor Podružnice čine Predsjednik Podružnice i članovi Sindikalnog odbora Podružnice.

Članovi Sindikalnog odbora Podružnice imenuju se i smjenjuju nadpolovičnom većinom članova Sindikalne Podružnice.
Dužnosti članova Sindikalnog odbora određuje povjerenik u skladu sa potrebama Podružnice.

Član 28.

Povjerenik je ovlašten i odgovoran za cjelokupno funkcionisanje Podružnice i nalogodavac je za raspolaganje sredstava uz odluku Sindikalnog odbora za područje u skladu s odredbama ovog Statuta i posebnih pravila koje donosi Upravni odbor Sindikata.

Povjerenik Podružnice je po funkciji član Upravnog odbora Sindikata.

U slučaju spriječenosti Povjerenika, njegove ovlasti u Podružnici i Upravnom odboru preuzima dopredsjednik Podružnice.

Povjerenik saziva skupove članova Podružnice po potrebi, a najmanje (3) tri puta godišnje, na kojima podnosi izvještaj o radu Sindikalnog odbora (SO) Podružnice i Sindikata.

Član 29.

Povjerenika Podružnice biraju članovi organizovani u Podružnici na izborima, tajnim glasanjem, većinom glasova članova koji su prisutni na izborima.
Kandidati za Povjerenika prije izbora daju pismenu izjavu o pristanku na kandidaturu.

Mandat Povjerenika Podružnice traje (4) četiri godine.

Ako Povjerenik ostvari zapažene rezultate u svom radu i iskaže organizacijske sposobnosti broj mandata za njegov ponovni izbor nije ograničen.

Član 30.

Smjenjivanje Povjerenika obavlja se na vanrednim izborima tajnim glasanjem.

Vanredne izbore organizuje Povjerenik svojevoljno ili na pisani zahtjev najmanje jedne trećine (1/3) članova Podružnice. Takav zahtjev se dostavlja Povjereniku, Sindikalnom odboru i Upravnom odboru Sindikata.

U slučaju da trideset (30) dana nakon prijema pismenog zahtjeva za vanredne izbore za povjerenika isti ne provede izbore, podnosioci će tražiti intervenciju Upravnog odbora Sindikata.

Član 31.

Podružnica ima Nadzorni odbor od najmanje tri (3) člana koji između sebe biraju predsjednika Nadzornog odbora Podružnice.

Članovi Nadzornog odbora Podružnice se biraju na izborima tajnim glasanjem.

Mandat članova Nadzornog odbora Podružnice je četiri (4) godine.

Članovi Nadzornog odbora Podružnice ne mogu biti:

· Predsjednik Sindikata,

· Članovi Sindikalnog odbora Podružnice,

· Povjerenik Podružnice.

Kandidati za Nadzorni odbor Podružnice moraju dati pismeni pristanak na kandidaturu.

Nadzorni odbor Podružnice kontrolira rad i zakonitost rada Sindikalnog odbora Podružnice, a posebno cjelokupno finansijsko poslovanje Podružnice o čemu podnosi izvještaj članstvu Sindikalne Podružnice.
ORGANI  UPRAVLJANJA

Član 32.

Organi Sindikata su:

· Skupština – Sabor,

· Upravni odbor,

· Sindikalni odbor Sindikata i 

· Nadzorni odbor.

SKUPŠTINA – SABOR  SINDIKATA

Član 33.

Skupština – Sabor Sindikata je najviši organ Sindikata.

Skupštinu – Sabor Sindikata biraju svi članovi Sindikata po Podružnicama.

Pred svaku redovnu Skupštinu – Sabor na skupu članova Podružnice i to na način da do stotinu (100) članova Podružnice biraju dva (2) člana Skupštine – Sabora, a na svakih slijedečih započetih pedeset (50) članova Podružnice biraju još po jednog (1) člana Skupštine – Sabora.

Član 34.

Članovi Skupštine – Sabora po funkciji su:
· Predsjednik Sindikata,

· Članovi Sindikalnog odbora Sindikata,

· Povjerinici Podružnica,

· Zamjenici Predsjednika.

Član 35.

Skupština – Sabor Sindikata radi u sjednicama.

Sjednica Skupštine – Sabora Sindikata može biti: redovna, vanredna i svečana.

Redovna sjednica Skupštine – Sabora Sindikata održava se najmanje jedanput godišnje, a svake četvrte godine izvještajno i izborna.
Redovnu sjednicu Skupštine – Sabora saziva Predsjednik Sindikata.

Vanrednu sjednicu Skupštine – Sabora Sindikata saziva Predsjednik Sindikata na zahtjev Nadzornog odbora ili po pismenom zahtjevu najmanje tri (3) sindikalne Podružnice.

Na redovnim i vanrednim sjednicama vode se zapisnici.

Svečanu sjednicu Sindikata zakazuje Predsjednik Sindikata na prijedlog Upravnog odbora.

Član 36.

Redovna ili vanredna sjednica Skupštine – Sabora Sindikata mora se najaviti najmanje 15 dana prije njenog održavanja, sa naznakom vremena i mjesta održavanja, kao i dostavom Dnevnog reda.

Skupština – Sabor može donositi pravosnažne odluke, odnosno pojedinačne i opšte akte, ako sjednici Skupštine – Sabora Sindikata prisutno najmanje dvije trećine (2/3) od ukupnog broja članova u Skupštini – Saboru.
Prijedlog akta Skupštine – Sabora (odluka, zaključak, preporuka, pravilnik, izvještaji i sl.) smatra se usvojenim od strane Skupštine – Sabora Sindikata, ako je za istu glasala nadpolovična većina od broja prisutnih članova.

Izuzetno od predhodnog stava, donošenje novog Statuta ili izmjena i dopuna Statuta Sindikata, kao i odluke o pripajanju, razdvajanju, transformaciji, raspuštanju i prestanku rada Sindikata, smatraju se usvojenim ako je za istu glasalo barem dvije trećine (2/3) članova od ukupnog broja prisutnih članova Skupštine.

Pojedinačne i opšte akte Skupštine – Sabora Sindikata potpisuje Predsjednik Skupštine – Sabora.

Član 37.

Skupština – Sabor Sindikata ima Predsjednika Skupštine i dopredsjednika.

Predsjednik, dopredsjednik Skupštine – Sabora biraju se iz reda članova Skupštine – Sabora Sindikata, na najmanje od četiri (4) godine.
Svaki član Skupštine – Sabora Sindikata može kandidirati samo po jednu osobu kao kandidata za Predsjednika Skupštine.

Kada se utvrdi lista kandidata svaki član Skupštine – Sabora Sindikata glasa za samo jednog kandidata.

Kandidat sa najviše osvojenih glasova izabran je za Predsjednika.

Član 38.

Rad Skupštine – Sabora Sindikata uređuje se Poslovnikom o radu Skupštine – Sabora Sindikata.

Član 39.

Skupština – Sabor Sindikata nadležna je da:

1. Donosi Statut Sindikata, izmjene i/ili dopune Statuta i druge akte određene Statutom,

2. Daje saglasnost na poduzete radnje poduzete Upravnom odboru u periodu između dvije Skupštine – Sabora Sindikata,

3. Imenuje i razriješava Predsjednika Skupštine – Sabora, Upravni odbora Sindikata i Predsjednika Sindikata,

4. Imenuje i razriješava Nadzorni odbor Sindikata,

5. Usvaja izvještaje Upravnog odbora i Nadzornog odbora Sindikata,
6. Odlučuje o udruživanju u asocijacije, saveze, pripajanju, razdvajanju, transformaciji, prestanku rada i drugim statusnim promjenama Sindikata,

7. Donosi Poslovnik o radu Skupštine – Sabora Sindikata i druga opšta akta o radu Sindikata.

8. Donosi smjernice i rezolucije o radu Sindikata do naredne Skupštine – Sabora,

9. Odlučuje o pitanjima koja nisu u nadležnosti drugog organa Sindikata.

UPRAVNI  ODBOR  I  PREDSJEDNIK  SINDIKATA

Član 40.

Upravni odbor Sindikata (u daljnjem tekstu: Upravni odbor) je najviši stalni organ Sindikata.

Upravni odbor Sindikata sastoji se od 15 (petnaest) članova koje bira Skupština – Sabor Sindikata na mandat od četiri (4) godine.

Upravni odbor Sindikata čine svi povjerenici Podružnica, Predsjednik Sindikata, dopredsjednici te članovi Sindikalnog odbora Upravnog odbopra.

Član 41.

Predsjednik Upravnog odbora Sindikata ujedno je i Predsjednik Sindikata.
Upravni odbor Sindikata za svoj rad odgovoran je Skupštini – Saboru Sindikata.

Član 42.

Upravni odbor je izvršni organ Sindikata u cjelini i vodi cjelokupne aktivnosti Sindikata, a posebni zadaci su:

1. Priprema sjednice Skupštine – Sabora,

2. Priprema i predlaže nacrt izmjena Statuta i drugih akata koje donosi Skupština – Sabor,

3. Provodi odluke i Zaključke Skupštine – Sabora i provodi politiku Sindikata,

4. Upravlja imovinom Sindikata,

5. Podnosi godišnje ili periodične izvještaje o svom radu Skupštini – Saboru na usvajanje,

6. Donosi odluke o formiranju povjerenstva i drugih komisija Sindikata za obavljanje potrebnih poslova iz djelatnosti Sindikata u skladu sa Zakonom i ovim Statutom,

7. Donosi odluke u vezi pregovora, potpisivanja i otkazivanja Kolektivnog ugovora,

8. Predlaže stupanje Sindikata u asocijacije i saveze sa srodnim udruženjima u zemlji i inostranstvu,
9. Donosi Pravilnike o radu Sindikata, kao i druge opće akte kojima provodi i vrši funkciju Upravnog odbora Sindikata,

10. Vrši druge poslove određene Statutom.

Član 43.

Upravi odbor Sindikata radi u sjednicama.

Sjednicu Upravnog odbora zakazuje Predsjednik Sindikata ili po njegovom ovlaštenju Dopredsjednik Upravnog odbora.

Po pravilu, vode se zapisnici sa sjednica Upravnog odbora koji trebaju sadržavati bitne elemente: datum održavanja sjednice, broj sjednice, prisutni na sjednici, usvojeni dnevni red, donošenje odluke, zaključci i drugi akti, kao i pitanja koja bilo koji član Upravnog odbora zatraži da se unesu u zapisnik i sl.

Upravni odbor odlučuje pravovaljano, ako sjednici Upravnog odbora prisustvuje nadpolovična većina članova Upravnog odbora.
Upravni odbor, odluke donosi većinom glasova svih članova Upravnog odbora.

Glas Predsjednika Sindikata jednak je glasu člana Upravnog odbora, s tim što Predsjednik Sindikata ima pravo da se zadnji izjašnjava prilikom glasanja.

Član 44.

Sjednicama Upravnog odbora pored članova, mogu prisustvovati Predsjednik Skupštine, kao i Predsjednik Nadzornog odbora.

Predsjednik Sindikata može na sjednici pozvati i treća lica (određene eksperte, predsjednike radnih tijela i sl.).

Svi pozvani na sjednici Upravnog odbora imaju pravo učestvovati u radu Upravnog odbora, bez prava odlučivanja i glasanja.

Član 45.

Sve akte (opće i pojedinačne) Upravnog odbora potpisuje Predsjednik Sindikata.

U slučaju spriječenosti, Predsjednik Sindikata može ovlastiti dopredsjednika da sazove i vodi sjednicu Upravnog odbora.

Predsjednik Sindikata rukovodi radom Upravnog odbora, predstavlja Upravni odbor, kordinira rad organa Sindikata i izabranih radnih tijela Sindikata.

Član 46.

Članovi Upravnog odbora dužni su provoditi odluke Upravnog odbora.
Ako Upravno odbor ocjeni da pojedini član Upravnog odbora ne provodi usvojene odluke, povjerenstvo koje saziva skup članova dotične Podružnice i rješava nastali problem.

Povjerenstvo dostavlja pismeni izvještaj Upravnom odboru.

Ukoliko Upravni odbor ne može riješiti problem u dotičnoj Podružnici, saziva vanrednu Skupštinu – Sabor na kojem se problem rješava.

Član Upravnog odbora se može kooptirati i njegov mandat traje dok traje mandat izabranom Upravnom odboru.

PREDSJEDNIK  SINDIKATA

Član 47.

Predsjednik Sindikata tajnim glasanjem bira Skupština – Sabor na mandatni period od četiri (4) godine.

Kandidat za predsjednika treba da ispunjava osnovne i dopunske uslove za izbor i to:

Osnovni kriterij:

· da je mašinovođa – strojovođa,

· da je svojim radom i aktivnostima u Sindikatu dokazao organizacijske sposobnosti,

· da posjeduje znanje i odlučnost da se argumentovano eksponira prema poslodavcu kada su u pitanju ostvarivanja prava članstva,

· da pismenom izjavom potvrdi da želi raditi povjerenu funkciju.

Posebni kriteriji:

· da se u dosadašnjem radu nije ogriješio o Statut Sindikata mašinovođa – strojovođa u F BiH,
Član 48.

Ako Predsjednik ostvari zapažene rezultate u svom radu i iskaže organizacijske sposobnosti, broj mandata za njegov ponovni izbor nije ograničen.

Ukoliko Predsjednik Sindikata u toku mandata promjeni radno mjesto, Upravni odbor se izjašnjava o njegovom mandatu.

Član 49.

Svaki član Upravnog odbora, te svaki član svoje Podružnice može pokrenuti inicijativu za glasanje o povjerenju Predsjednika Sindikata.
Inicijativa člana Sindikata za glasanje o povjerenju ili opozivu Predsjednika Sindikata razmatra skup članova Podružnice, tajnim glasanjem o inicijativi, te ukoliko se inicijativa usvoji dvotrećinskom (2/3) većinom glasova članova Podružnice ista se dotavlja Upravnom odboru.

Predsjednik mora inicijativu za glasanje o povjerenju ili opozivu staviti na dnevni red prve iduće sjednice Upravnog odbora.

Inicijativu obrazlaže povjerenik Podružnice čije članstvo traži takvo glasanje.

Ako se većina od ukupnog broja članova Upravnog odbora izjasni za inicijativu mora se sazvati vanredna Skupština – Sabor, na kojoj se glasa o povjerenju ili opozivu Predsjednika Sindikata.

Član 50.

Sindikat može imati i počasnog Predsjednika.

Počasni Predsjednik Sindikata može biti dugogodišnji aktivni sindikalni član.

Prijedlog za počasnog Predsjednika Sindikata daje se u pisanoj formi s detaljnim obrazloženjem jedne od sindikalnih Podružnica.

Za počasnog Predsjedniak Sindikata treba da glasa dvije trećine (2/3) sindikalnih Podružnica.
Počasni Predsjednik Sindikata se proglašava na svečanoj – jubilarnoj sjednici Skupštine – Sabora odlukom Skupštine – Sabora.

Član 51.

Sekretara Sindikata imenuje Upravni odbor Sindikata, na mandat od četiri (4) godine.

Djelokrug rada i obaveze sekretara Sindikata propisuje – određuje Predsjednik Sindikata.

Na prijedlog Predsjednika Sindikata, Sindikalni odbor određuje – donosi Odluku o mjesečnoj nadoknadi za rad sekretara.

SINDIKALNI  ODBOR

Član 52.

Predsjednik mora u roku od petnaest (15) dana nakon izbora članova Upravnog odbora Sindikata imenovati Sindikalni odbor, te sazvati sjednicu Upravnog odbora na kojoj se verifikuje izbor članova Sindikalnog odbora Sindikata.

Predsjednik predlaže dva (2) zamjenika predsjednika (dopredsjednika), od koji se jedan imenuje iz reda ostalih zanimanja.

Mandat članova Sindikalnog odbora Sindikata traje četiri (4) godine.

Članove Sindikalnog odbora Sindikata razriješava dužnosti Upravni odbor na prijedlog Predsjednika Sindikata, ukoliko ne postupaju u skladu sa interesima Sindikata, odredbama ovog Statuta ili odlukama Upravnog odbora.
Predsjednik organizira, koordinira i odgovara za rad Sindikalnog odbora Sindikata.

Član 53.

Sindikalni odbor Sindikata je izvršni organ Upravnog odbora.

Članovi Sindikalnog odbora Sindikata su:

· Predsjednik,

· 2 (dva) dopredsjednika – zamjenika i

· Sekretar.

Nadležnosti Sindikalnog odbora Sindikata su:

· predlaže odluke Upravnom odboru,

· utvrđuje taktiku i strategiju provođenja odluka Upravnog odbora,

· provodi odluke Upravnog odbora i Skupštine – Sabora,

· pregovara po svim pitanjima od interesa za članove Sindikata,

· po potrebi imenuje stručne saradnike za pojedina područja, te određuje njihov djelokrug rada, ovlasti i vremenski rok.

Član 54.

Radi ostvarinjavanja programskih ciljeva i zadataka Sindikata, Predsjednik, u vrlo složenim političko – ekonomskim uvjetima tranzicije države Bosne i Hercegovine, može angažirati dva (2) savjetnika – stručna saradnika za različite oblasti djelokruga rada Sindikata.

Savjetnici – stručni saradnici rade po usmenom i pismenom zahtjevu Predsjednika.

Predsjednik usmeno izvještava Upravni odbor i Sindikalni odbor Upravnog odbora o radu savjetnika – stručnih saradnika, a po ukazanoj potrebi i savjetnici – stručni saradnici.

Na prijedlog Predsjednika Sindikalni odbor Upravnog odbora Sindikata donosi odluku o mjesečnoj novčanoj nadoknadi za rad savjetnika – stručnih saradnika.

NADZORNI  ODBOR

Član 55.

Nadzorni odbor Sindikata broji pet (5) članova koje bira i razriješava Skupština – Sabor Sindikata tajnim glasanjem na mandat od četiri (4) godine.

Nadzorni odbor Sindikata sastoji se od Predsjednika i četiri člana koji moraju biti članovi Sindikata.

Kandidati za člana Nodzornog odbora moraju dati pismenu saglasnost za pristanak na kandidaturu.
Član 56.

Nadzorni odbor Sindikata nadzire rad organa Sindikata, a naročito vrši nadzor i praćenje materijalnog – finansijskog poslovanja Sindikata najmanje dva (2) puta godišnje.

Nadzorni odbor Sindikata o svom radu i nalazima izvještava Skupštinu – Sabor Sindikata i istoj je odgovoran za svoj rad.

Nadzorni odbor Sindikata radi u sjednicama koje saziva Predsjednik Nadzornog odbora Sindikata sa najmanje tri (3) člana.

Akte Nadzornog odbora Sindikata potpisuje Predsjednik Nadzornog odbora Sindikata.

Odluke Nadzornog odbora smatra se usvojenim ako je za istu glasala većina članova Nadzornog odbora.

Član 57.

Predsjednik Sindikata ne može istovremeno biti i Predsjednik Nadzornog odbora Sindikata.

ZASTUPANJE I PREDSTAVLJANJE  SINDIKATA

Član 58.

Sindikat predstavlja i zastupa Predsjednik Sindikata.

Predsjednik predstavlja i zastupa Sindikat u odnosima sa javnošću, organizacijama i udruženjima kojih je Sindikat član, kao i kod poslodavca.

AKTI  SINDIKATA

Član 59.

Osnovni opšti akti Sindikata su Statut, Pravilnici i Poslovnik koje usvaja Skupština – Sabor 2/3 većinom prisutnih članova.Ostali opšti akti su: upustva, instrukcije, odluke, zaključci i dr.
Pojedinačni akti su: rješenja, odluke i zaključci.

DONOŠENJE FINANSIJSKOG IZVJEŠTAJA I IZVJEŠTAJA O RADU

Član 60.

U skladu sa Zakonom, a po isteku svake kalendarske godine, godišnjim obračunom se utvrđuje bilans poslovanja Sindikata.

Upravni odbor Sindikata izrađuje završni račun u skladu sa Zakonom, a usvaja ga Skupština – Sabor dvotrećinskom (2/3) većinom prisutnih članova.

Član 61.

U slučaju da Sindikat ostvari višak prihoda nad rashodima, Upravni odbor Sindikata će tako ostvarena sredstva usmjeriti na obnavljanje i razvoj Sindikata.

U slučaju da Sindikat ostvari gubitak, odnosno ako se iskaže višak rashoda nad prihodima, Upravni odbor Sindikata dužno je donijeti Plan o saniranju viška rashoda i o tome izvjestiti Skupštinu – Sabor Sindikata.
Skupština – Sabor Sindikata usvaja Plan o saniranju viška rashoda nad prihodima.

Član 62.

Podružnice mogu osnovati svoje fondove za pomoć članstvu iz dodatnih prihoda, odnosno uvećane članarine, a posluju u skladu sa važećim propisima.

Član 63.
Izvještaj o radu Sindikata donosi se na kraju svake kalendarske godine.

Izvještaj podnosi Predsjednik Sindikata Skupštini – Saboru Sindikata na usvajanje.

Izvještaj se smatra usvojenim ako je za njega glasala nadpolovična većina od prisutnih članova Skupštine – Sabora.

ORGANIZACIJA  ŠTRAJKA  I  KOLEKTIVNI  UGOVOR

Član 64.

Odluku o organizovanju štrajka donosi Upravni odbor nadpolovičnom većinom glasova svih članova Upravnog odbora na skupovima članova po Podružnicama.

Član 65.

Odluku o organizovanju štrajka se donosi kao posljednja mogućnost za ostvarivanje radničkih prava, kada se predhodno iscrpe sve pregovaračke mogućnosti.

Štrajk se najavljuje poslodavcu najmanje dest (10) dana ranije, pismeno sa zahtjevima, (razlozima najave), mjestom, danom i vremenom početak štrajka.
Član 66.

Navedena pravila donose se u skladu sa odredbama Zakona o štrajku u F BiH.

Štrajkački odbor Sindikata imenuje Upravni odbor Sindikata.

Štrajkački odbor Sindikata rukovodi štrajkom shodno Pravilima o organizaciji i provođenju štrajka koji donosi Upravni odbor.

Navedena Pravila moraju biti javno objavljena – istaknuta u svim Podružnicama Sindikata.

Član 67.

Odluku o potpisivanju Kolektivnog ugovora donosi Upravni odbor nakon izjašnjavanja članstva o prihvaćanju istog i to u nadpolovičnom većinom glasova svih članova Sindikata.

Način izjašnjavanja članstva određuje se odlukom Upravnog odbora.

Potpisnik Kolektivnog ugovora u ime Sindikata je Predsjednik Sindikata ili osoba koju on ovlasti.

PRESTANAK  RADA  UDRUŽENJA

Član 68.

Sindikat može prestati sa radom:

· dobrovoljno, odlukom Skupštine – Sabora Sindikata.

· Na osnovu odredbi Zakona o udruženjima i fondacijama u F BiH,

· Na osnovu odluke Skupštine – Sabora o pripajanju, razdvajanju ili transformaciji Sindikata.

Član 69.

Odluku o dobrovoljnom prestanku rada Sindikata donosi Skupština – Sabor Sindikata dvotrećinskom (2/3) većinom glasova svih članova Skupštine – Sabora.
Skupština – Sabor je, prije odluke iz stava 1. ovog člana, dužna donijeti Pravilnik o raspodjeli preostale imovine Sindikata.

Prijedlog Pravilnika o raspodjeli preostale imovine priprema Upravni odbor Sindikata, a razmatra ga i usvaja Skupština – Sabor Sindikata dvotrećinskom (2/3) većinom glasova svih članova Skupštine – Sabora.

Član 70.

U slučaju prestanka rada Sindikata po sili Zakona, imovina Sindikata će se raspodijeliti u skladu sa odredbama Zakona o udruženjima i fondacijama u F BiH.

Član 71.

Odlukom Skupštine – Sabora Sindikata dvotrećinskom (2/3) većinom glasova svih članova Skupštine – Sabora Sindikata se može pripojiti, razdvojiti ili na drugi način transformisati.

U slučaju donošenja odluke Skupštine – Sabora Sindikata o pripajanju, razdvajanju ili transformaciji Sindikata, Skupština – Sabor donosi poseban Pravilnik o raspoređivanju imovine Sindikata.

Pravilnik o raspoređivanju imovine Sindikata predlaže Upravni odbor Sindikata, a donosi ga Skupština – Sabor Sindikata dvotrećinskom (2/3) većinom glasova svih članova Skupštine – Sabora.

OSTALE  ODREDBE
Član 72.

Nadzor na zakonitosti rada Sindikata regulisan je odredbama Zakona a ćemu svi članovi i organi Sindikata trebaju voditi posebnu brigu.

Sindikat ima pravo prihvatiti ili odbiti, da u okviru svoje djelatnosti, vrši javna ovlaštenja o ćemu odluku donosi Skupština – Sabor Sindikata dvotrećinskom (2/3) većinom glasova svih članova Skupštine – Sabora.

Član 73.

Sindikat vrši registraciju u skladu sa Zakonom o udruženjima i fondacijama.

Član 74.

Statut Sindikata, izmjene i dopune Statuta ili donošenje novog Statuta donosi se dvotrećinskom (2/3) većinom glasova svih članova Skupštine – Sabora.

PRELAZNE  I  ZAVRŠNE  ODREDBE

Ovaj Statut stupa na snagu danom donošenja, a prestaje da važi Statut broj: 02/00 od 10.10.2000. godine i dopuna Statuta usvojenog 07.06.2003.godine.
Sarajevo, 30.06.2007.godine

